
ATASSUT INATSISARTUNI 

 

ATASSUT      UPA15/102-1 

Steen Lynge      17.03.2015. 

 

Uunga siunnersuut: Gassileriviit, gassinut atortut aamma akuersissuteqarnissamut 

piumasaqaatit pillugit Inatsisartut inatsisaat xx, yy 2015-imeersoq. 

(Avatangiisinut, Pinngortitamut Inatsisinillu Atuutsitsinermut Naalakkersuisoq) 

 

Atassummit pingaartipparput inatsisitta atuuttut pisariaqartitsineq naapertorlugu ingerlaavartumik 

ineriartornermut naleqqussarneqartarnissaat. 

 

Atassummillu Naalakkersuisut isumaqatigaagut kissaatigimmassuk maanna gassileriviit gassinullu 

atortut pillugit piumasaqaatit 1985imeersut iluarsarneqarnissaat. Ineriartornerummi 

periarfissaqalersippaa piffissami qaninnermi ikaarsaarnerup kingorna akuersissutit iluini 

piumasaqaasersuilernissaq gassileriviit iluini isumannaallisaanermut peqqissutsimmullu atatillugu 

inuit inuiaqatigiinnilu pigisat nalillit illersorneqarsinnaaleqqullugit. 

 

Taamak oqareerluta aamma taamatulli pingaartitsigivarput qulakkiissallugu inatsisiliornerup 

ingerlanneqarnissaa inuiaqatigiinnut aningaasatigut illersoruminaatsumik nanertuusiinngitsumik. 

 

Atassummit isumaqataavugut inatsisit nutarternissaannut kisiannili isumaqatiginngilarput inatsisit 

atuutsinneqalernissaat sumiiffinni tamani eqqarsaatiginagu pineqarnersut atortut illoqarfinniittut, 

nunaqarfinniittut imaluunniit avataani ittuusut. 

 

Atassummi isumaqarpugut innuttaasunut naapertuutinngitsumik aningaasartuutitaqassasoq inatsit 

illoqarfiit avataanni nunaqarfinnilu atuutsinneqalissappat tassami imaalissammat taava illut avataani 

ittut gassilersorneqalerpata, taava piumasaqaataalissasoq gassiusiviit atornialeraanni taava immikkut 

ilinniarsimasumik ikkussuiartortitsisoqartalissasoq illuaraatilimmut annertuumik 

aningaasartuutitaqalersussamik.  

ATASSUT INATSISARTUNI 

Taamallu inatsit ilusilerlugu tamarluinarnut atuuttussanngortinneqassappat, taava pisortat 

allaffissornikkut aqutsinissaat ajornakusoortorujussuanngussaaq annertuumillu 

aningaasartuutitaqalerluni. Nakkutilliinermi naleqqutinngitsumik aningaasartuutitaqalissaaq nunatta 

isorartunerujussua peqqutigalugu. Sumiiffiit nakkutigiuminaatsuniittut ingerlaavartumik  

nakkutigissallugit aningaasassaqartinneqanngitsut taamatut killilersuiffigineqartariaqanngillat. 

 

Taamaattumik Atassut isumaqarpoq inatsisip atuuttussanngortinnginnerani 

misissuisoqaqqaartariaqartoq assersuutigalugu illuutit ukioq naallugu atorneqarneq ajortut 

attartortittagaanngitsullu ilanngunneqannginnissaannik. . 

 

Taamatut oqaaseqarluta Atassummit sammineqartup aappassaanerneqannginnerani 

ataatsimiititaliamut suliassanngortinneqarnissaa inassutigaarput. 

 


